
和王子讓韻

作者：李祁　元末明初

本作品收錄於《列朝詩集/甲前06》

其一

老淚縱橫憶舊京，夢中歧路欠分明。

天涯自信甘流落，海內誰堪托死生。

短策未容還故里，片帆只欲駕滄瀛。

他年便作芙蓉主，慚愧當時石曼卿。

其二

城郭人民事事非，空餘塵土滿征衣。

君猶有道堪流俗，我已無家不念歸。

天地晦冥龍去遠，江湖寥落雁來稀。

極知此後還相憶，愁見青山映夕暉。

此作品在全世界都属于公有领域，因为作者逝世已经超过100年，且作品于1931年1月1日

之前出版。

